
N'omp ket deñved
gant Yann-Fañch Jacq

1-
 Vanessa eo ma anv. Gwall nec’het on. Abaoe
daou viz bremañ ez on raketet gant paotred an
trede klas. Aon am eus. N’ouzon ket da biv
lârout ar wirionez. Gouzout a ran mat eo dav
din kaozeal gant tud vras ha diskuliañ an
trafik. Met daoust hag e cheñcho un dra
bennak ? Bez’ em bo atav an dud-se war ma
c’hein. Ur wech ma vo echu an enklask polis
pe tremenet an traoù dirak ur barner pe dirak
ar proviser, pe forzh piv all, ec'h adkavin ma
ranndi, ma zone dirak an HLM hag ar memes
bandennad reuniged a fello dezho en em
zialañ, sur-mat. Nann, gwelloc’h eo din tevel.
Ha paeañ.

2-
Ma zud n’o deus gwelet netra. Klask a ran
c’hoari fin. Pa laeran arc’hant digant ma zud
ne laeran ket kalz war un dro. Diouzh tu ma
zad ez an kentoc’h : morse ne gont e arc’hant.
Leuskel a ra e chekennaoueg, e gartennoù-
bank hag e zouger-moneiz da straniñ. E
niverenn god a ouzon, zoken : 3154. Un
nebeud gwechoù em eus bet tro da amprouiñ
anezhi. Bingo ! Arc’hant am eus bet gant ar
mekanik bihan a zo e rakstal ar Credit
Lyonnais. Se 'oa daou viz 'zo. Den ebet n’en
deus taolet evezh. Ma zud n’int ket evezhiek-
tre war ar poent-se. Morse ne studiont a-dost o
c’hont-bank. Gant ma vez arc’hant warni.
D’ar gwellañ e klaskont kompren orin ar
sammadoù bras. Ur sell war al linenn
diwezhañ evit gwelout hag arc’hant a zo
c’hoazh war o c’hont, hag-eñ int pinvidikoc’h
ar miz-mañ hag e renkont ar baperenn rentañ-
kont… pa ne blantont ket anezhi war-eeun er
boubellenn !

3-
Ranket em eus gounit un tamm arc’hant ma-
unan, ivez. Aet on betek kinnig d’am zad ha
d'am zud-kozh gwalc’hiñ o c’harr. Ar wech
kentañ  int bet laouen da reiñ din ur pezh 2
euro, ur wech ma lufre o c’harr. An eil gwech
ne oant ket ken laouen ken. Setu em eus ijinet
louzañ o c’hirri dre guzh ha dont, ken trankil
ha tra, da ginnig gwalc’hiñ anezho goude.
Neuze e savont a-du goude bezañ bet o klemm

hag o charonkañ forzh o buhez war an
hailhoned a gemer o flijadur o tagañ hag o
louzañ traoù ar re all.
An itron Ribaud, hon amezegez, a zo kozh-tre.
Bep Merc’her ez an ganti betek Intermarche
da zougen he sac’had pourvezioù. Poan he
deus an itron Ribaud da vale, met ivez da lenn
ha da gontañ. Setu ma sikouran anezhi da
zibab ha da gargañ he c’harrig. Me eo a ra tro
ar c’hevrennoù evit lârout dezhi petra ‘vez
kinniget gant distaol, peseurt promo a zo
talvoudus… Ha kement tra all.  En eskemm e
vez an itron Ribaud brokus em c’henver. Bep
Merc’her e ro din ur bilhed 10 euro hag un
Nuts ouzhpenn.
A-wechoù e kemer an itron Ribaud ac’hanon
evit he merc’h- vihan. Teir he deus met bez’
emaint o chom pell, en ur gêriadenn en tu all
da bPoitiers, n’em eus ket soñj pelec’h. Un
anv evel « Chapelle »  pe un dra bennak a
seurt-se. Ne ran ket foutre, e gwirionez.

4-
Er penn kentañ e kaven sot an itron gozh.
Poan am beze o respont d’he goulennoù. Ur
sapre fri-furch, honnezh. Alies-mat e vez ar
memes frazennoù hag ar memes goulennoù
ganti. Met, bep un tammig, e voazer. Daou viz
'zo e ran al labour-se. Seizh gwech on bet
evel-se. Ur wech ne oan ket bet. Hanter-glañv
e oan, poan-c'houzoug. Evit lârout gwir em
boa un tamm diegi, ivez. Pellgomzet he doa an
itron Ribaud div wech, o c’houlenn kelou
ouzhin. Ha me d'ober van da deuc'hiñ er
pellgomzer evit diskouez dezhi e oan klañv-
moñs.
Ar sizhun goude he doa profet din ul levr « 
Chair de poule ».  Fromet-tre e oan. Soñjit ‘ta.
Bez’ he doa ranket mont hec’h-unan da
c’houlenn ouzh ar gwerzher petra a c’hellfe
plijout d’ur plac’hig 12 vloaz. Hag he doa
profet se din. Din, hag em boa nac’het
servijout anezhi. Abaoe ne c’hwitan morse
war hon emgav, d’ar Merc’her vintin da nav
eur hanter.

5-
Bemdez e welan anezhañ, ar penn beulke-se,
gant e zaou abostol ouzh e heul. Na pegen sot



int, rampet war o c’hwil-tan, o c’hoarzhin gros
an eil gant egile, oc'h hegasiñ ar merc’hed
yaouank hag o tiskrognal kerkent ha tremenet,
pe zoken, a-wechoù, o tirollañ e-kreiz o fas.
Den ebet ne glask stourm outo. An holl o deus
aon. Plegañ o c’hein, sellout e lec'h all ha
troc’hañ kuit ar buanañ ma c’hellont.
Me ivez a ra evel ar re all. Koulskoude n’em
bije ket da gaout aon. Ne gouezhont warnon
nemet ur wech ar sizhun, d’ar Meurzh, pa ‘m
eus ma skodenn da reiñ dezho.
Ha n’emaomp nemet d’al Lun. N’em eus ket
kavet c’hoazh ar pemp euro a rankin reiñ.
Poent eo en em soñjal. En noz-mañ e rin tro an
ti. Souezhus ‘vefe ne gavfen ket.

6-
– Ale, poent hastañ ! Serret e vo ar stal !
Evel-se e vez atav gant ma mamm. Pa
c’houlennan un dra bennak diganti – mont da
brenañ ur c’haier pe da droc’hañ ma blev–
n’he deus ket amzer. Met pa zeu soñj dezhi eo
ret ober buan. Hiziv eo evel ar gwechoù all.
Pemzektez zo emaon o kanañ dezhi prenañ din
botoù sport evit ar skolaj. Skouarn vouzar he
deus graet betek-henn hag hiziv – ale hop ! –
dav eo ober diouzhtu.
Chañs ‘m eus bet. Asantet he deus prenañ din
botoù Nike. Evit ur wech. Peurvuiañ e pren
din traoù disteroc’h met en taol-mañ n’eo ket
bet heñvel !
– Evit da zeiz-ha-bloaz, he deus lâret en ur
vousc’hoarzhin ouzhin, tener.
N’ouzon ket peseurt penn ‘m eus graet rak
n’eo ket chomet he mousc’hoarzh war he
muzelloù e-pad pell.
Hiziv, hiziv nemetken, em bije kavet
gwelloc’h kaout botoù marc’hadmatoc’h ha
kaout an diforc’h e moneiz. Meur a 5€ ‘m bije
esperniet. Meur a veurzhvezh trankil, meur a
sizhunvezh dibreder ! Siwazh…
Pizh a-walc’h eo ma mamm. Ne ro ket
arc’hant. Ne brest ket. N’em eus nemet merañ
mat ma arc’hant ha n’eo ket prenañ t-shirtoù,
posterioù ha bitrakoù a bep seurt. Na dalvez
da netra goulenn diganti chom a-sav dirak ar
bilheder otomatek evit kaout peadra d’ober
din un tamm avañs.
Ha ma zad na zistro ket. Ha tamm bilhed ebet
o straniñ neblec’h.

7-

Leñvet ‘m bije ! Hag, evit lârout gwir, em eus
graet un tammig. Bez’ e rankan anzav.
D’ar Meurzh da noz, goude ar skol, d’ar mare
ma tosta an tri amprevan ouzhin n’em boa ket
ar 5€. Ne oan ket deuet a-benn da amprestiñ,
na digant Zoe na digant Louise. Da grediñ ne
oa mui tamm arc’hant gant den er skolaj.
Klañv e oan dija abaoe kreisteiz. Graet em eus
tro ar skolaj evit klask un disterig a bezh
moneiz ‘vefe kouezhet e-kichen an ingaler
boesonoù pe el levraoueg. Netra. Bet on bet
on soñj laerezh ivez. N’eo ket brav, gouzout a
ran mat. Met petra d'ober ‘mod all ? Setu da
vare an ehanoù on chomet da rodal en
trepasoù o klask digeriñ salioù klas. Met netra
d’ober. Ouzhpenn on bet merzet gant ur
c’hasour en deus bountet ac’hanon er-maez en
un doare drouk.
Ar pezh a ranke c’hoarvezout a zo
c’hoarvezet. A-boan ma ‘m eus tremenet dor
ar skolaj o deus splujet an tri loen brell
warnon. Ne oant ket laouen, tamm ebet. Me
‘soñje din ‘vefe bet skoet ganin met ‘benn ar
fin n’o deus graet nemet bountañ warnon a-
daolioù bihan, betek lakaat ac’hanon da
gouezhañ.
Pa oan o kouezhañ e sellent tro-ha-tro, aon
ganto e teufe unan bras d’ober ar polis. Unan
bennak a droe e selloù war hon tu. Setu m’en
deus kroget unan anezho, an hini anvet Luk,
soñj din, da glask sikour ac’hanon da sevel.
D’ar poent-se, egile all, Mike, rener ar
vandennad en deus c’hoarzhet drouk :
– E met sellit aze petra 'zo gant ar
boupinell !…
Diskouez a rae an dro-c’houzoug a oa bet
profet din gant Mami evit ma deiz-ha-bloaz, ar
bloaz paseet. Ur chadenn arc’hant gant
ailhedennoù plat hir o terc’hel un delfin glas o
splujañ.
Tostaet en doa e zorn lous ouzh ma chadenn
ha me a chome evel seizet. Ne raen nemet
sellout ouzh an darvoud evel ma vez sellet
ouzh ur film en tele.
An daou all a zalc’he ac’hanon dre ma
divrec’h, o virout ivez ouzh ma fenn da fiñval
e-keit ha ma oa ar Mike tev-se o furchal e-
touez ma blev, war ma foulkil, o klask dont a-
benn eus ar prenner bihan. Deuet eo a-benn,
memestra, an azen sot-se !
A-boan laosket ganto em eus huchet ken kreñv
hag em eus gallet ! Met ne raent ket forzh. O



vont kuit e oant dija, rampet war o c’hwiled-
tan trouzus.
Den ebet tro-dro n’en doa fiñvet evit gwir. La
rage !

8-
Abaoe an deiz-se eo em eus kroget da laerezh
evit gwir. Ne felle ket din bezañ paket evel-se
ur eil gwech. Setu ma taolen evezh ouzh
kement pezh moneiz a chome da straniñ war
daol-noz ma zud, war burev al
levraouegerez…
D’ar poent-se eo he deus kroget an itron
Ribaud da c’houlenn diganin ober estreget he
fourvezioù. Daoust dezhi bezañ un tamm
kabac’h e oa chomet dezhi un spered lemm-
mat. Enoeet e veze alies er gêr, etre ar skinwel
hag an abadennoù Scrabble. Setu pa ‘z eo bet
kinniget dezhi kemer perzh en ur c’hlub, he
deus lammet diouzhtu war an digarez. Nemet,
evel ma veze dalc’het an emvodoù en tu all
eus kêr, e karter « des Leugnots » ne felle ket
dezhi mont du-se hec’h-unan.
Un tammig mezh am eus bet p’he deus
goulennet ouzhin mont ganti, ar wech kentañ.
Marc’hataet em eus : 5€ an droiad. Daoulagad
estonet he deus bet, met asantet he deus.
Laouen e oan : setu aze un doare dispar ha
didorr a-walc’h da c’hounit 5€ ar sizhun, da
vezañ laosket trankil gant al lavagnoned all !

9-
Un tammig droch e oa klub an itron Ribaud.
Tra ken an anv, dija : ar 5 Ael. Pemp e oant,
pemp mamm-gozh, dezho lunedoù ha blev
livet ha frizet o'n em gavout asambles bep
Merc’her. Aeled e felle dezho bezañ, evel an
aeled-diwallerien a sikour an dud hag a veilh
war ar re baour hag ar re vihan. Setu ar pezh
he doa displeget din an itron Ribaud e-barzh
ar c’harr-boutin, pa ‘z aemp d’an emgav
kentañ.
Farsus eo bet an abadenn. Setu aze pemp
inosantez ! Lakaet eo bet an itron Ribaud da
dremen testoù poell. Ne vez ket degemeret
forzh piv er c’hlub-se ! Div eurvezh klok he
deus bet evit diluziañ heuliadoù lojik. Roet e
vez deoc’h sifroù 'zo hag e rankit ijinañ an
hini a zeuio goude. Pe c’hoazh mini-
enklaskoù, evel ma vez kinniget e stumm ur
vandenn dreset war ur bajennad, e kazetennoù
‘zo evel Astrapi. Un torfed ‘zo bet, an haroz a
zeu, selaouet e vez an tamallidi – tri anezho

alies-mat – , an haroz a zivin piv eo ar muntrer
hag e rank al lenner divinout d’e dro. Pe
c’hoazh lojigramoù… Traoù a bep seurt.
Erfin, goude div eur striv, ur c’hardeur
kuzuliañ, hag ur banne te gant brownies, eo
bet roet o setañs gant an izili gozh : degemeret
eo bet an itron Ribaud.
Laouen e oa homañ evel… evel ma c’hoar
vras Sandrine p’he deus bet hec’h aotre-
bleniañ, tri bloaz ‘zo. Ne chome ket en he flas,
enervet-tout.
Ne chome d’an itron Ribaud nemet kaout un
anv ezel : war hent an distro em eus kinniget
dezhi JR008 ( Jeannette Ribaud 008 ) pe Ar
warezerez. Met ne oa ket kendrec’het.

10-
A-raok diskouez din ar pezh a ra ar c’hlub on
bet lakaet da douiñ ne ziskuilhfen morse netra
da zen diwar-benn ar c’hlub, ha pa vefe d’am
zud, ha pa vefen boureviet ha lakaet diaes, ha
graet goap ouzhin. Touet em eus, re vras
c’hoant ganin gouzout penaos e tremene ar
furlukinezed-se o amzer.
Didroc’hañ a reont er c’hazetennoù kement tra
a ziskouez ez a ar bed war an tu fall. Ar
gwallzarvoudoù, an emzalc’hioù fall a-berzh
den pe zen. Goude en em vodont hag e
klaskont gwelout penaos e c’hellont sikour
evit ma ‘z afe ar bed gwelloc’h. Skrivañ a
reont lizhiri d’an dud, o prezegenniñ anezhañ
war o emzalc’h fall. Hag o c’hourdrouz
anezho a-wechoù. Morse ne lakaont o
chomlec’h nag o anv gwirion, evel-just. Sinañ
a reont : ar 6 Ael.
N’eus ket pell ‘zo e oa bet tapet ur vamm
yaouank paour e karter ar « Murais ». C’hoant
he doa bet tremen hep paeañ e ti Casino. Kaset
e oa bet da di an archerien. Ar 6 Ael o do
kavet ne oa ket brav eus perzh rener ar stal
hag e c’houlennent digantañ tennañ e glemm.
Ma  ne rafe ket en dije keuz. Sañset en doa
c’hoarzhet goude lenn al lizher ha bannet
anezhañ er boubellenn raktal. Daou zevezh
goude e kave e garrigelloù strewet e pep lec’h
war ar parkva. Ne c’helle ket an dud parkañ o
c’hirri digudenn. Fuloret e oa ar pratikoù ha e
tiskouezent o imor d’ar rener. Eizhteiz e padas
ar reuz. Kaer  o doa an implijidi evezhiañ ar
parkva, ne ‘z ae ket war wellaat. Tammoù
plastik a gaved e-barzh garanoù ar
c’harrigelloù. Atav ar memes re. Ur skritell a
oa staget e antre ar parkva, skritelloùigoù a



veze kavet gwech an amzer war gwerennoù-
tal ar c’hirri. « Roit labour d’ar re baour.
Arabat dastum ho karrigell goude ho troiad.
Gopret e vez tud evit hen ober. » Pa welas ar
rener kement a ziaoulegezh e kavas dezhañ e
oa furoc’h paouez gant an emgann sot-se.
Lakaat a reas embann ur gerig e « Les
Nouvelles » o lârout penaos e lame e glemm.
Kerkent hag an devezh goude e chome ar
c’harrigelloù en o flas, staget brav an eil ouzh
eben war-bouez o chadennig.

11-
Reoliek e paeen ma skodenn da vMike, bep
Meurzh, goude ar skol. Marteze e oan re sur
ouzhin, re zinec’h. Hegaset ‘m boa anezho ?
Luk an hini eo en doa diskleriet ar wech
diwezhañ :
– Kreskiñ a ra priz ar sigaretennoù. Diaes e vo
deomp en em dennañ. ‘Vefe ket poent kreskiñ
un tamm ar skodenn ?
– Hmm ! Hmm ! en deus lâret Mike.
Met n’en deus ket divizet da vat.  Ha penaos e
rin-me, ma vez kresket din an tailhoù ?
Goulenn digant MD, alias an itron Ribaud ?
Da gentañ em eus  kavet fentus o doareoù met
goude un nebeud sizhunvezhioù em eus
komprenet e oa heñvel atav gant ar merc'hed
kozh-se. Komz, evañ ur banne te, ijinañ
doareoù-digoll tort ha diaoulek. Met ne ‘z ae
ket kalz pelloc’h. Istor ar gourmarc’had
Casino, zoken, ne vefe ket tremenet tre evel-
se, hervez ma mamm.
'Fin… Paeet e vezan gant an itron Ribaud.
N’em eus ket da glemm, hervez ma mamm. Pe
sot pe fur e vefe an hini am fae.
– E-giz-se e c’hellez restaol da
amprestadennoù, he deus lâret mamm, gant un
tamm goaperezh en he mouezh.
Atav ken skragn, ar gerent !

12-
Dimerc’her paseet 'zo c’hoarvezet un dra
bennak iskis gant ar 6 Ael Diwaller, evel ma
lavaront etrezo. Tro an itron Gallais e oa da
resev he mignonezed. En he zi e vez graet
alies dre ma 'z eo un tamm koshoc'h hag he
deus poan o vale. Kroget e oa an abadenn evel
bep Merc’her: degemer, flapañ, eskemm
pennadoù kazetennoù ha kenveriañ an
testennoù hervez ma vezont skrivet gant « 
Les Nouvelles » pe « La Dépêche ». Listennañ

roll an dud drouk, nevez anavezet evit un
torfed bennak…
Aze e oant gant o «  begoù chistroù » pa 'm
eus merzet un dra bennak spontus. Bravig an
itron Gallais, an hini a oa oa tro-dro d'he
gouzoug… Ma hini e oa. Re sur on. An
endervezh a-bezh em eus tremenet o sellout
outañ, ken on sur ha serten. Krabiset e oa bet
ma hini un disterig, ur garanig war an delfin
glas, daou viz zo. E beñ, hemañ a oa heñvel.
Ar memes doare krabisadenn, dres er memes
lec'h.
Nag hir eo bet an endervezh. Ne raen nemet
sellout ouzh ar bravig. Ne sellen ouzh netra all
ebet. Met penaos en doa gallet en em gavout
amañ, ganti ?
N'on ket plac'h da chom gant ma daou droad
er memes botez. Lakaet em eus ar gaoz war se
gant an itron Gallais. Ar re gozh a zo gaga
gant o bravigoù. Ouzhpenn e plij dezho
toullañ kaoz gant ar re yaouank. Setu 'm eus
kroget gant gourc'hemennoù war he bravigoù,
war he zro-c'houzoug, dreist-holl. E barr an
neñv e oa. Fier-droch ar vamm-gozh.
– Ha bravigoù all ho peus c'hoazh, a vefe ken
brav hag hemañ ?
– Un nebeud, plac'hig, un nebeud… a
respontas din war ur ton chichant.
Hag hi da gas ar "plac'hig" betek he c'hambr,
da zigeriñ tiretenn laez an daol-noz.
Traoù all a oa e-barzh. Didalvoud. Din, d'an
nebeutañ. Met graet em eus evel ma vefen
dedennet, evel-just. Un tamm soñj tort a oa o
tiwan em spered.
Adalek ar mare-se e tremenas buanoc'h an
endervezh. En em zastumet e oan em bed, o
klask itrikañ ar gwellañ doare da
adperc'hennañ ma bravig.
Ar rest eus an abadenn detektived kozh ?
N'em eus ket soñj ha ne raen ket foutre.
War hent an distro ne gaozeen ket muioc'h.
Met penaos en doa gallet ar bravig en em
gavout aze ? Peseurt liamm a oa etre Mike hag
an itron Gallais ?

13-
Ar sizhun war-lerc'h e oa emgav e ti an Itron
Gallais. Dalc'het e oa gant ar remm, ne oa ket
aes. Paour-kaezh plac'h. Da 78 vloaz e vez lod
paket falloc'h eget reoù all. Klemm a rae
hardizh, d'ar re o doa c'hoant selaou anezhi ha
d'ar re all ivez!



Ne oa ket an dro-c'houzoug ganti. Met un dra
bennak rokoko, hanter-blastik, hanter-houarn,
divalav da rejetiñ. Penaos e c'hell ar re gozh
dougen traoù evel-se ha soñjal bezañ brav war
ar marc'had ?
N'em eus ket lammet diouzhtu war an
degouezh. Gortozet em eus ken e vefe staliet
pep hini ha servijet dezho bep a vanne te.
Adalek ar mare-se e ouien e oa evit un
eurvezh vat. Setu 'm eus goulennet, o kemer
mouezh unan lentik.
– Hem, Rose ?…
Rose Gallais. 'T aze un anv! Treiñ a reas ar
rozenn gozh war ma zu, o kinnig din he beg
livet. Evel holl itronezed ar c'hlub e felle dezhi
e rafen gant hec'h anv bihan.
– Ya, labousig ?…
N'on ket ul labous. Ha nebeutoc'h c'hoazh he
labousig. Met ur mousc'hoarzh a zeuis a-benn
d'ober dezhi memestra.
– Gellout a rafen mont da lenn bannoù treset ?
– Evel-just. Er gambr vihan. Gouzout a rez an
hent.
Ha me da vont disoursi, ur mousc'hoarzh e
pleg ma muzelloù. Etre ar gambr vihan, evel
ma rae an itron Gallais anezhi hag he c'hambr
dezhi ne oa nemet un tamm trepas. Ha ne rae
ket an dorioù kalz a drouz pa oant o treiñ war
o mudurunoù. Merzet em boa.
Digoret em eus ur Yaka Tsono. Hep gouzout
din pe evit ober van ? N'ouzon ket. Met buan e
oan en he c'hambr. Digoret ganin tiretenn an
daol-noz. Ne oa ket an dro-c'houzoug aze. Met
pelec'h e c'hellfe bezañ ? Ma rankfen klask e-
touez an holl vitrakoù hag e kement pod a oa
war an estajerennoù em boa evit un abadenn.
Dont a rae c'hwen din 'barzh ma loeroù.
Gwellañ tra d'ober, chom sioul. Ha goude
furchal en un doare poellek, eus un eil korn
d'egile, o lakaat an traoù dibouezet dres en o
flas kent.
Nag a reuz e vez e kambreier ar re gozh, me
'lâr deoc'h. Da welout evel-se e seblant an holl
dud-se bezañ urzhiet betek bezañ loariek met,
e gwirionez, en o liorzh prevez, pebezh reuz.
Ha tout an amzer e tle-hi koll o klask he
zraoù!
Trouz a gleven en traoñ, a-drugarez d'an nor
em boa laosket damzigor, a-ratozh. Mat. Bec'h
d'al labour!
Kroget em boa gant ur c'horn. Furchet em boa
en daol-noz, warni hag e-barzh. Kemend-all
war an estajerennoù a oa e-kichen. Digoret em

boa an armel dilhad. Un tamm armel gozh
simpl, hep kinkladurioù. Trouz a reas ar
mudurunoù. Ken e voen spontet. Goude bezañ
bet tardet un tamm ec'h adkrogis gant ma
c'hlask. 'Toare ne oa bet direnket den ebet en
traoñ.
Evit-se n'em eus ket komprenet. A-greiz-tout e
oa Rose em c'hichen. Ha me 'lavar deoc'h !
Diouzh ar penn a rae e kaven gwelloc'h ober
Itron Gallais outi eget reiñ dezhi anv ur
blantenn vrav leun a c'hwezh vat !
En taol-mañ c'hoazh eo tremenet buan-tre an
endervezh. N'em eus ket mui soñj pe,
kentoc'h, evit bezañ onest n'em eus ket c'hoant
kontañ deoc'h. Huchet he deus an itron
Gallais, soñj mat 'm eus. Klasket em eus
arguzenniñ, displegañ, an dro-c'houzoug, ar
raket. Leñvañ a raen pe dost. Huchal
kreñvoc'h e rae c'hoazh.
Distroet omp abretoc'h, an itron Ribaud ha me.
Hag, ar wech-mañ, n'eo ket me a chome mut
met hi.
Torret 'zo bet un dra bennak. Morse ken n'ez
in du-se. Nag hi kennebeut, 'gred din.

14-
Soñjoù 'm eus malet a-hed ar sihun. Betek
chom hep ober ma labour-noz. Kaer en doa
ma zad ober evezhiadennoù jentil " Dal, bez'
emaon o paouez lenn ur pennad war bro Ejipt.
Dedennet out ? Marteze e servijo dit er skol. "
pe lod all pounneroc'h " Ha da labour-skol ?
Ne 'z a ket war-raok ?" " Ha fachet out gant
da sac'h-skol ?", stankoc'h ar re-mañ evit ar re
all, siwazh.
Gant ma mamm, ne oa ket a skeul evit ar
rebechoù. Folliñ ha setu tout. Ken e rin gras
d'al lenner eus tout ar frazennoù displijus,
distaget war un ton skrijus, a vez plantet din
alies.
Ha c'hwi 'gred deoc'h o deus broudet ac'hanon
da cheñch soñj ? Tamm ebet, evel-just.
Bez' e oa atav ma spered gant an ti e karter les
Violettes, er 4, straed Montesquieu, e lec'h ma
oa an itron Gallois o chom. E lec'h ma oa ma
zro-c'houzoug. Bremañ, evit adpakañ
anezhañ… Blev !
Ar 6 Ael. Diaoulezed, kentoc'h. Tra ken nemet
soñjal e penn Rose Gallais, en deiz all, a lak
ac'hanon da soñjal en ifern kentoc'h eget er
baradoz.



Ha Mike e-barzh an afer… Penaos en deus
graet ? 'Benn dimeurzh e ouezin, muioc'h,
m'hen asur deoc'h.
Da c'hortoz eo diaesoc'h-diaesañ kaout
arc'hant. Ne c'hellan ket reiñ tout ma
zeñzorioù d'an tri lañfre all, memestra.
Dija, 'benn disul, em bo ur sapre abadenn.
Mont a reomp da di Mami. Gant ma c'hello
chom hep goulenn keloù eus  ar bravig.
Gouest e vefe c'hoazh, kement e plij dezhi
gwelout he bugale-vihan o wiskañ ar pezh he
deus-hi profet dezho.

15-
Klasket em eus rastellat madoù eus kostez ar
skolaj. Kreionoù, gomennoù, diverkerioù…
Aes a-walc'h eo. Bez' ez eus atav bugale ne
vezont ket war evezh, pennoù-skañv ma 'z int,
dreist-holl er c'hwerc'hvet klas. Met n'eo ket
tout. Goude eo dav gwerzhañ hoc'h eostad. Ha
se zo un tamm mat diaesoc'h. Ar vugale n'o
devez ket arc'hant ganto, peurvuiañ.
Ral a wech e c'hellan pakañ 1€ pe 2. An
arc'hant deuet gant ur skolajiad evit prenañ e
c'hortozenn.
War an dachenn-se, ivez, 'm eus klasket
marc'hata gant ma mamm. Dezhi da reiñ 2€ –
diskennet e oan betek 1€ zoken – evit ma
prenfen, ez-ofisiel, ur c'hortozenn en
"distributeur" da vare an ehan. Met ma mamm
'zo aheurtet, ken ez eo. War draoù bihan evel-
se ne fell ket dezhi asantiñ. Sañset e vefe leun
a draoù fall er c'houignoù-se. Peadra da vezañ
lart ha diabetik, ur wech deuet bras. Agent
colorant. Agent de stabilisation, ha me oar
'me. Kalz gwelloc'h eo an avaloù d'he soñj.
Pa 'm eus klasket gwerzhañ ma avaloù, kaer o
doa bezañ propr ha lufrus, hep bezañ bloñset
an disterañ, ne oa den ebet evit prenañ anezho
diganin.
Setu 'm eus ranket furchal er seier o klask
arc'hant. Ar pezh n'eo ket anat d'ober pa vez
kasourien o tremen ingal dre an trepasoù.
Ar pezh a oa da c'horvezout a zo c'hoarvezet,
evel ma lavar ma mamm. Tapet on bet.
Klasket 'm eus sevel un tamm digarez war ar
prim, met n'on ket bet kredet, anat.
Setu bremañ em eus ur c'huzul-reoliañ da
gaout a-benn diriaou. Petra a lavaro ma zud,
pa ouezint ?
Aon 'm eus rak ar c'hastizoù a gouezho war
ma c'hein. Fin , ma vezan skarzhet diouzh ar

skolaj… d'an nebeutañ em bo ur sizhunvezh
trankil, hep paeañ ma skodenn da vMike.

16-
Kuzul-reoliañ 'zo bet. Skarzhet evit eizhteiz.
Met skarzhet diouzh ar c'hentelioù nemetken.
Bez' e rankan dont d'ar skolaj. Evit naetaat ar
privezioù ha kement kaoc'herezh evel-se. Hag
e rankin paeañ Mike ouzhpenn. Ne c'helle ket
bezañ gwashoc'h.
Ar sizhun goude, pa oan da gregiñ gant ma
c'hastiz em boa diskleriet d'am mamm e oan
klañv. Hag e oan un tamm, evit lârout ar
wirionez. Terzhienn, me 'gred din.  N'en deus
ket talvezet. A-enep groñs eo bet ma mamm.
N'eo ket evit lonkañ ar vezh 'm eus lakaet war
he chupenn e-pad ar c'huzul-reoliañ.
Arabat mont da glask rouzmouzat tro-dro d'am
zad. Kaset e vin da bourmen, ivez. Gantañ e
vez atav heñvel: gortoz a ra gouzout petra a
soñj ha petra a ra ma mamm hag e ra tre
heñvel.
Al Lun emaomp. E foñs al lagenn emaon-me.
N'ez an ket er c'hlas met da brivezioù ar
pevare klas, da heul merc'hed ar c'hempenn.
Un tamm saro glas disliv, kalz re vras evidon,
a zo bet roet din.
Naetaat privezioù. An heug ! Tra ken nemet
soñjal enno em eus c'hoant dislonkañ.
Skarzhañ kement roudenn gaoc'h laosket gant
tud divergont. Beurk!
N'em eus netra da lârout da verc'hed ar
c'hempenn, merc'hed kozh ma 'z int, tregont
vloaz pe war-dro. Enoet on. Torr-penn eo
bezañ daoubleget dirak an azezennoù.
Daou zevezh. Daou zevezh am eus ranket ober
evel-se. Hep tamm ehan. Nemet evañ ur banne
kafe ha tanañ ur sigaretenn da vare an troc'h, .
Ne evan ket kafe. Ne vutunan ket. Enoet on
gant ar merc'hed-se. N'em eus netra da lârout
dezho.
Anavezout a ran holl brivezioù ar skolaj.
Desket em eus teknik ar paper journal evit
naetaat ar prenester. Deuet on da vezañ
rouanez ar skubelenn.
Hag hiziv, a-benn un eur ac'hann, e welan
Mike. Ha n'em eus tamm arc'hant ebet ganin.
Kaer am eus bet klask amprestañ den ebet n'en
deus roet din. Zoken merc'hed ar c'hempenn.

17-
Gortoz a ran un tamm a-raok mont kuit eus ar
skolaj. Ne fell ket din mont er-maez er memes



koulz ha ma mignonezed kozh. Ne c'hellan ket
gouzañv o selloù disprizius. Selloù a-bell. Ne
dostaont ket ouzhin ken. Met selloù memestra.
Ha disprizius eus Ti Disprizius.
Ne oa den ebet mui war ar porzh diavaez.
Echu gant ar rush.
Graet em eus an hini prederiet. Sellout a ran
ouzh ma botoù. Aketus.
Un taol lagad 'zo bet trawalc'h din evit
gouzout emaint aze, an tri lakepod, en tu all
d'an hent, hanter-kant metr ouzhin.
Kaer am eus lakaat ma dorn war ma godell ne
servij da netra. N' eus netra e-barzh.
Santout ma c'halon bihan, bihan. Un devezh
kaer eo koulskoude. Na pegen kaeroc'h e vefe
hep ar mell kudenn-mañ.
N'em eus ken an hent da dreuziñ. Klevout a
ran o mouezh ac'hann.
- Ha neuze Vaness... Lakaet 'pije ac'hanon da
c'hortoz...
- Piv a lâre dija « L'exactitude est la politesse
des princes » ? Gwelet hon eus se e galleg
n'eus ket pell ...
- Laosk, Jimmy, ne reomp ket forzh. Gant
m'he deus an arc'hant.
- Gant ar briñsed e vez atav arc'hant... a
gendalc'he Jimmy.
Treuzet em boa an hent. Etre o c'hrabanoù e
oan, me, paour-kaezh dañvad. Dañvadez
noazh, hep tamm arc'hant da ginnig dezho. E-
barzh ma sac'h-skol em boa lakaet ma eurier, e
ken kaz ma rankfen reiñ un dra bennak...
- Salut, priñsezig, a grogas Mike... Penaos
emañ kont ?
- Boh... 'Giz-se... Soursial a rez ouzh ma
yec'hed, bremañ ?...
- Ne ran ket. Met dav d'an dud bezañ seven,
zoken pa reont aferioù asambles, a astennas
din gant ur pezh mell mousc'hoarzh morbleiz.
Setu plac'hig... Ha deuet eo ganit ar skodenn...
- ...Da baeañ da soudarded kalonek...
-...A ra war-dro da zifenn ?...
An eil goude egile o doa komzet. Sur ne oa ket
ar wech kentañ dezho dibunañ seurt frazenn.
Tud ken pout o spered hag ar re-mañ n'int ket
gouest da sevel un dra bennak evel-se war ar
prim. Pet gwech o doa graet ? Pet den a veze
raketet ganto eveldon ?
- Ha neuze, an arc'hant ?
Trumm e oan bet tennet eus kreiz ma
huñvreoù.
- Beñ... Euh...

Tostaat a rae ar gurun. Krenañ a raen un
disterig, zoken ma felle din sellout outo e-
kreiz o daoulagad. Penaos e tremenfe ? A-
belec'h e teufe ar argadenn gentañ ?
O sellout outo tro-ha-tro, an eil goude egile, e
oan. Pa oa bet troc'het din ma freder gant ur
vouezh izel o tont war ma zu dehou.
- Euh, mar plij, tud yaouank...
Setu ni hor-pevar da dreiñ war-zu un den
kozh, a oad gant ma fPapi, ur gasketenn war e
benn. Un aer dous a oa dezhañ. Tennañ a rae
d'unan bennak a anavezen, 'soñj din, met
n'ouzon ket piv.
Dre ma oamp tavet e kendalc'he an hini kozh.
- Straed Jean Jaurès ? Anavezout a rit ?
An tri urupailh all ne ouient ket. Na me
kennebeut. Met d'ar poent-se em eus bet ur
soñj.
- Ya, evel-just, 'm astennet.
- O ! Dispar. Soñjit un tamm. Du-se emañ ma
merc'h o chom abaoe tri miz. Met n'on ket bet
o welout anezhi morse c'hoazh. Setu 'm boa
c'hoant mont d'ober un tamm gwel dezhi. Pell
ac'hann emañ ?
An tri all a groge da hirvoudiñ, hegaset. Bez' e
oant o c'hoari mont ha dont tro-dro d'o
c'hwiled-tan.
- Un tamm mat, memestra...a resisais. War an
tu mat ez ae ma ijinadenn.
- Da lârout eo... Me zo un tamm kollet dre
amañ... Kalzik a « hentoù unroud » a zo. N'ho
pije ket c'hoant... Euh... Mar plij...
- Ambroug ac'hanoc'h ? Ya, evel-just.
Aze on bet un tamm glapez. Ret eo anzav. Pa
'm eus kontet d'am zud e oan aet e kêr gant un
den kozh n'anavezen ket em eus bet droad d'ur
sarmon gant ma mamm. Arabat mont gant
forzh piv, evel-se. Piv a oar penaos ec'h echuo
? Bez' e rankan anzav e oa ar wirionez ganti.
Met war an taol em boa kavet mat ar doare-se
evit tec'hout a-dre grabanoù an tri all.
An istor raket n'em boa ket kontet d'am
mamm, anat. Evit se eo ne gomprene ket ma
emzalc'h.
An tri lankon o deus heuliet ac'hanomp, ni war
ar riblenn, int e-kreiz an hent gant o skoot.
Met goude ur pennadig int aet skuizh.
D'ar poent-se em eus cheñchet tizh ha kroget
da glask ma hent. Betek bremañ e raen van da
c'houzout ma hent. Mont a raen gant ur paz
mennet, an hini kozh war ma seulioù.



Met bremañ a c'hellen diskouez ma
nec'hamant. Pelec'h e oa ar straed-se n'em boa
bet klevet morse anv anezhañ. Kollet e oan.
Merzout a reas an hini kozh. Ha setu eñ gant
ur mousc'hoarzh, o lârout din :
– N'ouzez ket ken ? N'eo ket kalz a dra.
Goulenn a rin gant tud all.
Hag eo aet pelloc'h, o leuskel ac'hanon batet,
nepell eus an ti-kêr.
Ne vern. Laouen e oan. Diwezhat met laouen.
Ma eurier a lakais war ma brec'h.

18-
War ur goumoulenn on bet ar sizhun a-bezh,
daoust din bezañ dalc'het c'hoazh gant
korveoù ken null an eil hag eben. Ken e soñje
d'am zud ha da gasourien ar skolaj he doa
graet ma finijenn un tamm vat din. Glapeien
tout!
War-dro fin ar sizhun en deus kroget ar
goumoulenn da dreiñ da c'hris. Deuet e oan a-
benn da esperniañ ma eurier ur wech. Bremañ
n'em boa ket c'hoant lakaat anezhañ en arvar
ur wech all. Dav 'oa din kaout un diskoulm.
Klasket em eus reiñ da gompren d'am mamm-
gozh e oan deuet re gozh evit kaout
c'hoarielloù d'am deiz-ha-bloaz. Gwelloc'h 'oa
din kaout arc'hant ha, dres evel dre zegouezh,
e oa ma deiz-ha-bloaz o tostaat. Met, pe n'he
deus ket komprenet mat – a-wechoù eo-hi un
tammig pout, dav eo lârout an traoù evel
m'emaint – pe ne blije ket dezhi profañ
arc'hant. N'em eus bet netra. Na gant den all
ebet. Ma-unan. Me 'zo ma-unan er bed.
Er c'hlas n'eus mui den ebet evit tostaat
ouzhin. Bez' emaint holl o kontañ o arc'hant, o
c'hreionoù, o c'hortozennoù, o follennoù
paper, ha me oar-me. Netra da skrapañ. Den
ebet da amprestiñ digantañ. Den ebet da
gaozeal gantañ. An ifern.
Ne c'hellan ket mont da welout an itron
Ribaud, memestra. Kas a rafe ac'hanon da
sutal, goude ar pezh 'm eus graet dezhi. Ha
penaos e teu a-benn da reuzañ eus he stal ? Ne
gredan ket klask gouzout. Ne gredan ket
tremen dirak he zi, evit lârout deoc'h ar
wirionez.
D'ar Meurzh vintin em eus lakaet ma eurier e-
barzh ma sac'h-skol.
A-boan sonet ar c'hloc'h, da bemp eur, on
difoupet er-maez. An hini gentañ e oan, kalz
a-raok ar re all. Gant un tammig chañs...

Poan gollet. Er memes plas e oant, war o
c'hwil-tan, tagnous da welout.
An taol-mañ n'eus ket bet kaoz a briñsez, a
soudarded kalonek, ha me oar-me. Rust e oant
ganin.
- 10€.
- Met...
Met petra 'soñj dit ? 'Peus ket paeet ar sizhun
baseet. Div wech keroc'h eo hiziv. Ha c'hoazh
'peus chañs...
- Ya, ur pratik feal out, a farse Jimmy, o
vrañsigellat war e c'hwil-tan.
- Oh  te!...
- Ale, trawalc'h ! An trichin, buan !
O tigeriñ ma sac'h-skol e oan.
- Lârit din tud yaouank... N'ho pije ket an eur ?
Dirazomp div vaouez kozh, an eil ken bihan
hag eben, ken roufennet o-div. Touet 'm bije
bezañ gwelet unan anezho dija met ne oan ket
suroc'h evit se, a-benn ar fin.
- Pemp eus ha pemp itron, en doa respontet
Mike, divergont un tamm.
- Ne welez ket, dimezell, a ouzhpennas an hini
goshañ anezho, o toullañ koaz ganin, evel ma
n'he dije ket klevet ton rok an istrogell all...
Chomet eo ma eurier bout. Gallout a rez
sikour ac'hanon, plac'hig ?
Un tamm montr kozh he deus roet din. Unan
uzet tout. Ha diaes e oa dislugañ an nozelenn a
oa war ar c'hostez.
Kregiñ a rae ar re all da bilpasat, o tiskouez o
imor fall. Dal, ha ma c'hellfen c'hoari ar
memes tro hag ar sizhun baseet ?
- Diaes eo, he deus lâret unan eus an div gozh,
evel ma vefe prest d'en em zigareziñ.
- Ya, met dont a rin a-benn...
Vaness, ma merc'h, arabat lezel an degouezh-
mañ da dremen, emezon ouzhin ma-unan.
- Sizailhoù 'm eus barzh ma sac'h...
Ha me oa furchal. O kemer ma amzer da glask
e kement chakod a oa, evel ma ne ouifen ket e
pelec'h em bije ranket renkañ anezho. Hag un
taol-lagad a-dreuz war o zu, ur wechig an
amzer.
- Ha setu, kavet !...
Laouen ar re gozh. War evezh ar rakai.
Ne oa ket anat. Re dev e oa beg ar sizailhoù.
- Ma... Laosk... Ma ne zeuez ket a-benn... a
lâras an hini devañ en ur astenn he dorn.
- Gortozit. Dont a raio.
Ha me da vec'hiañ gwashañ ma c'hellen
« Hañ, hañ. Met dont a ri pe ne ri ket. Bez' em



bo ac'hanout. » An div gozh a c'hoarzhe. An
istrogelled a c'hoarie glas.
- Mont a reomp. A-benn ar sizhun 'zo 'tont,
Vaness. Pemzek. Met er bar, du-se, da bemp
eur rik.
Mousc'hoarzhin a ris un tamm, en desped din.
Met n'em boa ket c'hoant diskouez ma
nec'hamant dirak an div vaouez kozh. Daleet
em boa c'hoazh ar mare da baeañ met ne oa
nemet daleañ. Aet e oan skuizh gant an afer-
se. Da biv e c'hellfen en em fiziout ?

19-
Izel-tre ar moral. Ken ez eas ma mamm betek
lavarout :
- 'Benn ar fin , pa oas kastizet e oas un tamm
mat laouenoc'h...
N'eo ket ar re gozh evit kompren seurt.
N'em boa tamm startijenn  ebet. En em stlejañ
a raen. Ne zeuen ket a-benn da stagañ gant ma
labour. Setu ne zisklerian ket deoc'h ma
notennoù. Gant ar vezh ! Pe, kentoc'h, ha
siwazh, ne raen ket forzh. Ne oan ket evit
stagañ ganti, kaer he doa ma mamm skandalat
war ma c'hein. Hag ar c'hastizoù da gouezhañ.
Menaj en ti. Prof deiz-ha-bloaz ebet. Ne raen
ket forzh. Forzh petra n'em boa ezhomm eus
netra,  nemet arc'hant.
D'ar Meurzh vintin em eus lakaet en-dro an
eurier e-barzh ma sac'h. Ouzhpenn em eus
lakaet ur voestig vrav a oa bet profet din evit
ma dek vloaz. 15€ n'eo ket netra... Hag aze,
'barzh ar bar, n'em bo chañs ebet. Reiñ a rin
dezho, ya. Met en eskemm e fello din gouzout
penaos eo en em gavet tro-c'houzoug ma
mamm-gozh gant an itron Gallais.
An itron Gallais, an itron Ribaud, ar 6 ael
diwaller. Na pell e oant diouzhin. Mat e vefe
bet dezho diwall ac'hanon, ya, n'eo ket stlepel
ac'hanon kuit evel m'o doa graet. Hag int d'en
em glevout gant ar rakerien war-goust ar
paour-kaezh tud eveldon. 6 Ael ma revr, ya!...

20-
An « Oasis » 'oa anv ar bar. Setu aze un anv!
Aze e teu an dud o deus sec'hed pa vez tomm
dezho en diavaez. En em gavet on un
hantereur abretoc'h. Sec'het em eus ar gentel
diwezhañ. Graet em eus un aotre faos evit
mont da di an dentour ha treuzsinet e plas ma
mamm. Gant ma ne ouezo ket.
En em gavet on en « Oasis » kalz abretoc'h
eget an eur merket, gant ar soñj koazeal ganto,

paeañ hag echuiñ gant un afer n'hellan ket mui
anduriñ. Re 'zo re. Dav eo paouez.
Met a-boan lakaet ma zreid en ostaleri 'm eus
komprenet ne dremenfe ket an traoù evel m'
am boa c'hoant. Deuet zo ur servijer da welout
ac'hanon, o c'houlenn petra 'm boa c'hoant
evañ. C'hoant evañ am boa, ya, met tamm
arc'hant ebet evit paeañ. Setu em eus
goulennet ha gellout a raen chom aze ur
pennadig evit studiañ.
Ne oa ket ur paotr drouk. War-dro hanter-kant,
marteze, koshoc'h evit ma zad. Ne oa ket kalz
a dud en ostaleri. Hejet en deus e zivskoaz.
– Ma 'peus c'hoant, en deus lavaret en ur dreiñ
kein.
Hag aze, un dra souezhus, 'giz ne oa ket
c'hoarvezet ganin, ha ne c'hoarvezo ket mui.
Bez' e oan aze, barzh ma c'horn. Ne zeuen ket
a-benn da bleustriñ gant ma c'hentelioù
tekno...
A-greiz-tout eo en em gavet un den kozh
dirazon, ur pezh mell mousc'hoarzh o parañ
war e benn.
- Eh, plac'hig... Ni zo tri aze, o klask c'hoari
belotte. Met hor c'homper n'en deus ket an aer
da dostaat. A-du 'vefes? ...
- Met n'ouzon ket...
- O n'eo ket ar gudenn. Desket 'vez buan, d'az
oad.
- Ya, met... Traoù all 'm eus d'ober...
- Un abadennig... Ne bado ket pell....
E beñ, pebezh lañfre kozh, hemañ ! Trawalc'h
eo bet din chom mut e-pad un eilenn evit ma
konprenfe e asanten. Hag eñ d'ober sin d'e
vignoned. Re ziwezhat evit nac'h. Dont a rae
an daou all, dija.
Hag int d'en em satliañ trankilik, o rediañ
ac'hanon da zastum ma zraoù. Kroget en doa
Louis da zisplegañ din ar reolennoù.
Ne gomprenen ket kalz a dra, met ne zirenke
ket anezho. Gant Louis e c'hoarien, a-enep
Joseph hag Albert. An daou-se a oa farsus.
Bez e oant atav o'n em gunujenniñ
- Azen kanevet ! Perak out da c'hoari ar born,
aze, war an dek ? Gallet ho pije espaerniañ
anezhañ...
- Ha, te, inosant sot ! 'Welez ket e vefe bet
reziwezhat goude. Troc'het e vefe bet din !
Ha kement 'zo tout. Padal etre me ha Louis ne
oa trouz ebet. Zoken e klaske Louis truchañ un
tamm o lârout din petra d'ober, ma oa dav din
troc'hañ uhel pe get, pe reiñ poentoù pe chom
hep ober.



Dav eo lârout ivez e c'hoariemp evit arc'hant.
Da gentañ on bet spontet. N'em boa ket
arc'hant da goll. N'em boa tamm arc'hant da
lakaat er c'hoari. Met ne oa ket ur gudenn.
Louis a lakae evidon. Forzh peseurt mod ne
raemp nemet gounid. Ar re all eo a golle, hag
a golle c'hoazh. Evit se e yae ar c'hunujennoù
ganto, diouzh an druilh.
Dav din displegañ un tamm an doare. Hervez
ar c'hoari hoc'h eus e rit ur bariadenn.
« Gounit a raimp », kentañ pariadenn.
« Eus 20 poent », « Eus 30 », « Eus 10 ». Hag
aze peus interest bezañ sur ouzhoc'h. Met ar re
all a gemere pariadennoù forzh penoas, o
klask gouzout piv a gemerfe ar brasañ hag an
dañjerusañ pariadenn. Hag e raent fazioù gant
o c'hoarioù, diouzh ar pezh a zisplege Louis
din. Me ne gomprenen netra. Hag e huchent.
Hag e c'hoarzhent, a-wechoù, met ral a wech,
memestra. Ha Joseph pa c'hoarzhe, en doa un
tamm aer drol, evel... evel an itron Gallais. A,
honnezh !... Kas 'm eus outi, teir sizhun goude.
Hi, hag an Aeled Diwallerien, kozh
randonerezed.
Ne oa ket pell e oamp deuet a-benn da rastellat
50€. 50€, soñjit 'ta ar sammad a ra ! Lakait e
lurioù kozh m'ho peus poan, pe m'ho peus
c'hoant bamiñ muioc'h c'hoazh. 50€, morse
n'em boa bet kement a arc'hant em c'herzh.
Peogwir e oant fiziet ennon !... Louis eo a
zastume ar c'hartoù pa raemp plegoù met
ennon-me e oa fiziet an arc'hant gounezet.
Ha war-se, pa oamp ken brav gant hor c'hoari
eo en em gavet an tri fenn brell all.
Deuet int diouzhtu war ma zu.
- Hem...Hem en deus graet unan anezho.
– Peoc'h amañ ! Sirius eo, en deus kaset
Joseph dezho kerkent.
Kendalc'het hon eus gant ar bartiad. Stlapet 'm
eus ar pemp kartenn a chome ganin. Stlepel
kentoc'h eget c'hoari peogwir ne oan ket tamm
ebet em bleud, en un taol. Met n'ouzon ket
penaos eo en em gavet. Gounezet hon eus
c'hoazh.
- Gourc'hemennoù ! en deus taolet Louis din,
gant ur wilc'hadenn lagad war ar marc'had.
Da vat, ne gomprenen ket. Ha c'hoariet em
bije mat ? Etrezomp e oa an daou gozhiad all
gant o rebechoù, an eil ouzh egile.
- Met 'blam be'r oc'h aet da c'hoari keur ?
N'em boa ket ar born, gouzout a ouiec'h mat ...
- Perak 'peus laosket an dorn ganin, neuze ?

- Met peogwir n'em boa ket ar born,
justamant!
Ha teod en-dro.Ha me o tastum dek euro all
dindan selloù luch an tri bountonek.
Deuet e oa a-benn ar re-mañ da gompren
reolenn ar c'hoari. Ha da gompren e oa
arc'hant da c'hounit. Tostaat a rejont ouzh an
daol, kregiñ da reiñ alioù da Joseph, met
aliesoc'h c'hoazh da Albert. Hag ar re-mañ :
- A 'soñj dit ?
Daou gozh hanter zarbi. Genaoueien, met
plijus, memestra.
- C'hoant 'peus c'hoari ? a c'houlennas Louis,
en ur vazhailhat.
Mike ha Duke, diouzhtu :
- O ya, ya !
- Met n'hon eus ket a arc'hant, a respontas
Jimmy, un tamm dipitet da chom hep c'hoari.
- N'eo ket ur gudenn, a respontas Mike dezhañ
kerkent. Vanessa e roio deomp ar pezh a vank
deomp. Hañ, Vaness ? a echuas gant ur
mousc'hoarzh treitour em c'henver.
Petra 'm bije lâret ? Dirazon e oa 70€. Reiñ
15€ dezho ne oa ket ur gudenn. Ober a reas
Louis sin gant e benn. Astenn a ris ar daou
vilhed da vMike. Paeet em boa ma zailhoù.
Divec'hiet e oan.
Skuizh en em sante Louis bremañ. C'hoant
diskregiñ. Setu ma rankis ober heñvel evit ma
c'hellfe Mike ha Duke c'hoari a-enep Joseph
hag Albert. Truez em boa ouzh an daou gozh.
Buan int bet rasklet. Ouzh ar 15€ am boa
roet da vMike eo deuet d'en em stagañ 10 all,
ha goude 15. Langachiñ a rae an daou gozh an
eil war egile. Truez am boa outo ken em boa
c'hoant reiñ dezho alioù. Me, an hini na ouie
ket c'hoari, n'eus ket c'hoazh un eur 'zo. Paour-
kaezh tud. Troc'hañ a rae unan war egile pa ne
oa ket d'ober met aon en doa bet e vefe aet ar
plag gant ar re all. Derc'hel a rae egile ur
gartenn vat betek ar fin gant ar soñj ober ur
pleg hag, a-benn ar fin, e ranke reiñ anezhi
d'ar re all. Dek pe unnek poent kollet. Hag
arc'hant ar bariadenn da heul.
N'em eus ket merzet peur o deus kroget da
c'hounit. Ne oa ket cheñchet an doare tro-dro
d'an daol : Joseph hag Albert, atav ken imoret
an eil war-lerc'h egile, ha trouz, ha rebechoù
etrezo.
M'am bije taolet evezh em bije komprenet ne
oa ket mui, tre, ar memes ton. Bremañ e kave
dezho o dije gallet gounit muioc'h. Peogwir e
c'hounezent.



Betek an dornad diwezhañ.
- O nann, n'eo ket posupl ! Met petra 'roez din,
Albert!
Hag eñ o stlepel e gartoù war an daol, hep
diskouez anezho avat.
Ar re yaouank a oa mut.
Tro Joseph da gomz. Chom a ra en entremar,
pell, pell-tre. 'Benn ar fin:
- Unan
Mike a lâras ar memes tra, laouen war a
seblant.
Albert a dermas d'e dro.
- A a a... N'ouzon ket. N'ouzon ket...
Ha me da zont da welout anezhañ.
- Diskouez din.
- Netra. N'emaout ket e-barzh ar c'hoari.
Feuket e oan
- Ale, unan, a lâras a-benn ar fin.
Bremañ e chome Duke d'e dro, etre daou. Met
selloù du Mike a alias anezhañ da gemer an
diviz vat.
- Unan, a zisklerias, dindan ar wask.
Tro Joseph e oa en-dro.
- Hmm Hmm.... Hmmm...Hmmm
- C'hoari a rez pe ne rez ket ? a blantas dezhañ
e geneil.
- Hmmm... Treuflez.
- Treuflez ? Met n'ez a ket ?
Re greñv evit Albert. Re ziaes derc'hel
warnañ.
 - Met ...
Lâret e oa. Keuz a zeu war-lerc'h. Albert a roe
ar c'hartoù diwezhañ. Div da Joseph, teir d'ar
re all.
- Puten, a zisklerias Joseph, lostok.
Met ne oa ket trawalc'h. An holl a c'hortoze
anezhañ da gomz.
- Gounezet, eus 10.
Ne oa ket gwall fier ar Joseph. Ken ma lakaas
Mike ar bec'h uheloc'h.
- Kollet eus 20.
Ur sell du a reas Joseph war e du kleiz.
Hegaset e oa, ken e oa.
- Gounezet eus 30.
- Kollet eus 50 ! a responte dezhañ al
lavagnon.
- Met boullc'hurun. Reiñ a ri peoc'h pe ne ri
ket ?...
An holl, Louis en o zouez, a oa bremañ war
evezh. Evit klevout Joseph o kenderc'hel :
- Gounezet eus 100.
- Rasklet ! a respontas Mike, ken tagnous all.
Ne oa netra da lârout nemet c'hoari.

Arabat e oa komz. Arabat ober trouz. An holl
war evezh.
Rasklet int bet. Ha rasklet mat. Ket ar re gozh,
met ar re yaouank. Ken n'on ket bet evit
mirout da huanadiñ. Ha Louis da dreiñ war ma
zu.
- Aon 'peus bet ?
- Beñ ya, ha n'eo ket un tamm ? Ha c'hwi ?
- N'eus ket gwelloc'h c'hoarierien eget an
daou-se.
Ken buan en deus diskleriet se ma n'on ket sur
e c'hellan kaout fiziañs em divskouarn.
Gwellañ c'hoarierien ? Int ?
Sellet em eus outo. Bez' e oant o tastum o
gounid.
- E... Met n'eo ket klok ar gont. Mankout a ra
c'hoazh. Rasklet er c'hontrol. 200€.  Roet ho
peus 54. Mankout a rae deomp 146€.
- Met n'hon eus ket anezho, a valbouze Duke.
- Ne reomp forzh eus se, a eilgerie Albert. P'en
em lakaer da c'hoari e ranker gouzout kontañ.
Kreskiñ a rae an trouz tro-dro d'an daol.
Tostaat a rae ar barman.
- Ur gudenn, Aotrouien ?
- Ya, gant hemañ...
Hag hemañ, Mike, da furchal en e chakodoù...
- Mat, mat, OK. Ha da lakaat 120€ war an
daol.
- Met, Mike, hon arc'hant deomp eo. Ma
arc'hant din ivez, ha n'em eus ket c'hoariet, a
arguzenne Jimmy, hegaset-bras.
- Peoc'h, Jim, gwelet 'vo goude, a respontas
egile o stlepel ar bilhedoù hag o vont war-zu
an nor.
Louis a oa war e hent.
- 26€ a vank c'hoazh.
- Ha penaos e ran pa n'em eus mui netra ?
Fellout a rae da vMike tremen met se oa
kontañ hep nerzh Louis. Hennezh a oa bet
katcher pa oa yaouank, sur. N'ez eas ket Mike
war-raok.
- Selaou mat, kloun...a gendalc'has Louis.
Arc'hant a vankez deomp. Se n'eo ket doareoù
hag a blij deomp. Un ali, neuze, arabat deoc'h-
c'hwi, en em gavout dre amañ. Nag amañ, na
war ar blasenn, aze. Ne vimp ket atav ken
jentil ganeoc'h.
Ha diskregiñ diouzh chupenn ar rakai.
Charonkañ a reas hemañ un dra bennak etre e
zent. Hag eñ da vont kuit, heuliet gant e zaou
gamarad.

Kalz aesoc'h e oa din ar vuhez. Evel ma
tihunfen. Distroet on d'ar gêr laouen ha
disoursi. Er c'harr-boutin e kanen a galon vat,
ken e sellas unan bennek pe zaou ouzhin met
ne raen ket forzh. Ur wech en em gavet er gêr
em eus galoupet da gerc'hat ma mamm evit
kontañ dezhi an darvoud. Met hi, kentoc'h eget
bamiñ dirak ar fedoù he deus kemeret he zon
skoalerez :
- Met petra eo an istor-se ? Mike, Louis...
Kont pep tra din dre ar munud, adalek ar penn
kentañ.
Aze eo chomet ma mamm motet
- Met, met, met .... Abaoe pevare ?...
Ne zeue ket a-benn da gompren. Hag ur
c'hombod bennak a vankfe dezhi, en he fenn ?
E fin ar gont n'eo ket bet re laouen. Na ma zad
kennebeut, ur wech kontet dezhañ. N'eus netra
da gompren gant ar re vras.  Pa 'z oc'h lakaet
diaes n'eus ket moaien komz ganto, ha pa ya
gwelloc'h, pa zeuit a-benn da voulc'hañ ar
gaoz, ne vezont ket laouen.
Ne vern. Graet em eus ma labour-noz, evit ur
wech, hag on aet da gousket gant Dondon, ma
c'hazh-koad e feur. Eñ, d'an nebeutañ, a
gompren ac'hanon.
An devezh goude, d'ar Merc'her, a zo bet
dispar. Kemeret 'm eus perzh er c'hentelioù,
betek re marteze. Santet 'm eus ec'h hegasen
unanik bennak, met ne raen ket forzh. Ne oant
ket ma mignonezed. Pa oan e-barzh ar c'haoc'h
e oan-me ma-unan. Ne zlean netra da zen.
Goude ar skol, da bemp eur, on tremenet en
Oasis. Ne oa den ebet ouzh an daol am boa bet
kement a blijadur an devezh kent.
Bemdez on tremenet dre eno, ur wech echu ar
skol. Liv ebet ouzh ar c'hoarierien gozh.
Ar sizhun goude, kerkent hag al Lun, on aet
en-dro. Ne oa den. Met deuet zo ur soñj din.
Ar re gozh a zo holl heñvel, boazet ma 'z int
d'ar memes randonerezh. Ar 6 Ael Diwaller en
em vode bep sizhun d'ar Merc'her goude
merenn, ar re-mañ en em gave sur bep Meurzh
war-dro 5 eur. Gortozet em eus ar Meurzh.

Da 5 eur rik e tastumen ma rikoù. Da 5 eur 2 e
tifoupen er-maez eus ar c'hlas, da 5 eur 5  e
oan war ar porzh diavaez ha da 5 eur 7 e oan
er-mae eus ar skolaj..
Lod all a oa er-maez dija. En tu all eus an
hent, du-se, e oa an tri raketer daonet oc'h ober
e jeu da unan bihan eus ar 6vet. « Ket a

chañs... » 'm eus soñjet, o kenderc'hel gant ma
hent war-zu an Oasis.
D'an daoulamm on aet betek ar stal, ken buan
all 'm eus bountet war an nor hag on aet e-
barzh. Ne oa den ebet ouzh an daol, aze, er
c'horn. Adwelout a raen ma flas. Aze e oa
Louis, amañ Joseph, amañ Albert. O chikan, o
farserezh a vanke din. En em gavet on ma-
unan a greiz-tout, ma-unan evel...
Deuet on er-maez eus ar stal, an tan ouzh ma
seulioù. War-eeun on aet dezho.
- E ! ... C'hwi ! 'Peus ket mezh ?
Huchet em boa a-bell. Chomet int baba, o beg
digor war nav eur. War nav eur ha kard evit
Jimmy.
- Met... en deus gallet lâret, nemetken
- E beñ, 'peus ket klevet, boued ar groug ?
Chom a rae an tri da sellout ouzhin, pevar gant
ar bugel, ken estonet all.
- Laoskit hemañ da vont kuit, lorgnez.
Hag em eus bountet war Mike a oa o vont
d'ober e fier gant e varc'h-tan. Kouezhet eo, ar
moutig. Met n'en deus ket kredet respont.
Troc'het en deus kuit, an daou all ouzh e heul.
Paol e oa anv ar 6ved. Ar wech kentañ oa
dezhañ da vezañ tapet. Met anavezout a rae
mignoned dezhañ a c'hoarveze ganto ar
memes tra. Kemer a rae ac'hanon evel un
harozez, doare Lucky Luke pe Fifi Brindacier.
Ne ziskroge ket diouzhin. Ken hon eus
kaozeet un tamm asambles. Dav oa ober un
dra bennak evit an holl re a c'houzañve diwar
se.
Toullet 'm eus kaoz eus se gant ma zud ha
kavet hon eus ur mennozh : ober pegsunioù
bihan da stagañ war hon dilhad war-bouez ur
spilhenn. Klasket hon eus luganioù. Dibabet
'm eus «  Ar raket, niet ». Tad en deus treset
un dorn, ha Mamm he deus skrivet e-barzh.
Evit paeañ ar mouler e chome arc'hant roet din
gant Louis. A-du e oa ma zud evit klokaat.
Daou zevezh goude, gant sikour Paol hag un
nebeud mignoned dezhañ hon eus ingalet ar
pegsunioù. Ken brudet eo bet an afer m'eo
deuet ur c'hazetenner da welout ac'hanomp.
Kemeret en deus ur poltred ac'hanomp ha
skrivet un tamm brav a bennad. Titl ar pennad
a oa : N'omp ket deñved!
An deiz war-lerc'h, war-dro pemp eur, em eus
bet un taol pellgomz gant an itron Ribaud.
Ankounac'het em boa anezhi, hi hag he
skipailh diwallerezed.



C'hoant he doa pediñ ac'hanon d'un tamm
gouel evit he 80 vloaz. Lennet he doa ar
pennad er gazetenn ha laouen e vefe  o
tegemer ivez ma zud ha ma mignoned. Ma ne
zirenke ket ac'hanon – ober a rae met n'em eus
ket kredet lârout dezhi – e vefe graet ar gouel
e ti he mignonez Rose Gallais. Re vihan e oa
he ranndi an itron Ribaud. Ar pezh a oa gwir.
Laouen e oan ouzhin-me. Ober a raen traoù
talvoudus, me. Gwelet e oan bet er
c'hazetennoù, me. Plantañ a rin dezho e-kreiz
o fas penaos ne oant nemet tud null, mat da
flapañ  ha da iriennañ. Ha setu tout. Kozh tud
didalvoud, echu eo hoc'h amzer.
Aet on neuze, d'ar Merc'her goude, gant Paol,
Laetitia ha Valerian. Ma mamm a gase
ac'hanomp. Ma zad ne c'helle ket dont,
dalc'het ma oa gant e labour. Ur Merc'her ne
oa ket aes dezhañ. Met d'am soñj, ouzhpenn,
n'en doa ket c'hoant en em gavout gant
merc'hed kozh ha bugale vihan. Anavezout a
ran ma zad.
Tremenet omp da gerc'hat an itron Ribaud.
Bez' e oa war ar riblenn, dirak he zi, o
c'hortoz.

23-
Pa 'z on en em gavet em eus santet ne vefe ket
ken aes hag em boa rakjedet. Kalz tud a oa.
Bras eo ti an itron Gallais. Bez' e oan aze,
moredet un tamm, pa 'm eus santet un taolig
war ma skoaz. Louis !
N'on ket chomet etre daou, o klask gouzout
petra a rae aze, na traoù a seurt se. Digeriñ e
rae e zivec'h, splujet em eus e-barzh.
- E, e... Piv 'zo en em gavet ?
- Met laosk ac'hanon 'ta. Gwelet em boa
anezhi a-raok...
Albert ha Joseph, atav prest d'en em chikanañ.
N'eo ket posupl !
- Din-me da gentañ, Albert !
- Tamm ebet, gortoz da dro!

Ne cheñchont ket an daou-mañ.
D'ar poent-se eo en em gavet an itron Gallais.
Ur spont pegement e tenn da Albert. Ur
spont... Lâret e vefe...
- Ha setu hon eus ganeomp hor mignonez
kalonek...
Kroget e oa an ostizez gant he frezegenn. E
barr he flijadur e oa, anat.
- ...N'eo ket trawalc'h dezhi bezañ en em
dennet diouzh skilfoù raketerien didruez...
Ne selaouen ket. Morse n'on bet sot gant ar
prezegennoù. Sellout a raen ouzh an dud, tro-
dro din o vousc'hoarzhin. Dal, aze, an hini en
doa goulennet e hent diganin. An hini a oa e
verc'h o chom e straed... Petra dija ? Nag iskis
penaos e tenn d' an itron Maréchal, unan eus
ar 6 Ael Diwaller. Hag amañ – O! - an div
vamm-gozh a oa deuet da zirenkañ ac'hanon
gant o istor eurier. Lâret e vefe an itron
Garrivier, pe e vefe he c'hoar...Met petra a
dalvez tout se ?
Gwelout a ran Louis. Un taol lagad a gas din.
- ...Ya ezel a enor a fell deomp ober anezhi.
Ael a enor. Da lârout eo ez omp enoret, fier-
ruz da vezañ mignonezed dezhi... Ha setu evit
ho trugarekaat hag evit hon digareziñ...
Echu e oa ar brezegenn 'toare. Astenn a rae
din ur voestig.
Digeriñ a ran. An dro-c'houzoug. Deuet eo ar
gwad d'am fenn.
Didrouz eo an dud. Ha din eo da gomz ? Ne
zeuan ket a-benn. Ur voullenn dev am eus e-
kreiz ma gouzoug.
- Mersi... Trugarez, Rose
Ha leñvañ a ran. O, ket evel ur babig, gant kri
ha garm. Ket. Didrouz. Met leñvañ, memestra.
Neuze e troan war-zu an itron Ribaud hag e
vouchan dezhi c'hwek. Hi eo a zo a-dreñv
kement-se, re sur on.

Souezhus eo pegen dous eo he jod.


